
Кирик Данилов туhунан 
урут сурунаалга тахса 
сылдьыбыта. Онно кини 
туттарга олус табыгастаах 
дьоҥкуо (пластик) тыы 
оҥорбутун туhунан 
суруйбуппут. Бу нүөмэргэ 
урбаанньыт бэйэтин 
сыаҕар оҥорон таhаарар 
дьоҥкуо иhиттэрин уонна 
хайдах мас биисинэhигэр 
ылсыбытын туhунан 
кэпсиир. 

Дьоҥкуо биисинэс 
саҕаланыыта

– Москубатааҕы туризм, 
көстүүнэй уонна эрэстэрээн 
академиятын бүтэрэн баран, 
тугунан дьарыктанарбын 
билбэккэ сырыттым. 
Дьокуускайга киhи ылла да 
үлэлээн барар туризма да, 

көстүүнэйэ да кэмчи курдук. Биир 
күн Юрий Федоров диэн биир 
билэр киhим Дьокуускайдааҕы 
тимиртэн ураты матырыйааллар 
институттарыгар ыҥырда. Мин 
онно аан бастакытын “экструзия” 
диэн тугун билбитим. Ол 
кэннэ толкуй бөҕөтүгэр түстүм. 
Түмүгэр, “экструзия ньыматынан 
дьоҥкуоттан араас оҥоhуктары 
оҥоруохха сөп эбит” диэн санааҕа 
кэлбитим. Инньэ гынан, 2009 с. 
ИП буолбутум. Москубаҕа тиийэн 
Швейцарияҕа оҥоhуллубут 
экструзия ньыматынан 
сыбааркалыыр аппараат 
атыыласпытым. Оччолорго 
сыаната 160 тыh. солк. этэ. 

Ырыынак – аhаҕас
– Үлэбин саҕалыырым саҕана 

дьон чааhынай дьиэтигэр-
уотугар толору хааччыллыыны 
саҥа киллэрэн эрэр кэмэ этэ. 
Онон үлэлииргэ-хамсыырга 

ырыынак аhаҕас этэ. Инньэ 
гынан, Дьокуускайга биир 
бастакынан сыбааркалыыр 
экструдеры туттан, бэлэм дьоҥкуо 
илииhинэн ууну кутар уонна 
сиэптиккэ туттуллар дьоҥкуо 
иhиттэри оҥорон бардым. 
Оҥоhуктарбын бастаан тутуу 
ырыынагар аҕалан туруорбуппун 
дьон “тугу-тугу оҥорбуттарай?” 
диэн бэркэ дьиктиргии көрөр этэ. 
Соччо сэҥээрбэт, сэрэхэдийэр 
да быhыылааҕа. Сыыйа, дьон 
билэн-көрөн, истиhэн, дьоҥкуо 
оҥоhуктарбыт сыыйа атыыга 
баран киирэн барбыттара. 

Оттон билигин атыылаhааччы 
хайдах быhыылаах-таhаалаах 
иhиккэ, сиэптиккэ наадыйарын 
хайыы үйэ билэр. Бэйэтин 
дьиэтигэр-уотугар сөп түбэhэри 
чопчу кэлэн сакаастыыр. 
Ону биhиги кини баҕатын 
хоту быhыылаан-таhаалаан, 
кээмэйдээн, оҥорон биэрэбит.

Эдэр урбаанньыт 
үлэтэ күөстүү 
оргуйар

Ааҕааччыга 
быhаарыы

“Экструзия” 
диэн итии 
салгын 
көмөтүнэн 
дьоҥкуону 
уулларан бэйэ 
бэйэлэригэр 
силимнээhин.

Матырыйаал 
үчүгэй өрүттэрэ

– Үчүгэйэ диэн, дьоҥкуо 
матырыйаалынан хайдах 
баҕарар көстүүлээх, быhыылаах-
таhаалаах, усталаах-туоралаах 
оҥоhугу оҥоруохха сөп. 
Холобур, чааhынай дьиэлээх 
дьон ууну харайарга 2 кубтаах, 
оттон туттуллубут ууну 
харайарга 5 кубтаах сиэптиги 
ордук сөбүлээн атыылаhаллар. 

Дьоҥкуо сиэптик дьиэ 
анныгар туруорарга олус 
табыгастаах. Таhырдьа тахсар 
аргыс турбаҕа да, күүстээх 
ититиигэ да наадыйбат. Гараас, 
хочуолунай анныгар төhө 
баҕарар уhуннук сытыан сөп. 
Сыаната да удамыр. 2 кубтаах – 
24 тыh. солк., 5 кубтаах – 45 тыh. 
солк.

Саҥа өҥөлөр
– Биллэн туран, оҥорор 

өҥөбүт итинэн эрэ 
муҥурдаммат. Полиэтилен 
уонна полипропилен диэн 
матырыйааллары туhанабыт. 
Тимиртэн тугу оҥороллор да, 
ону барытын оҥоруохпутун 
сөп. Холобур, массыыналар, 
мотуордаах оҥочолор 

уматыктарын харайар иhити, 
бэнсиин-сэлээркэ баахтарын 
үтүгүннэрэн оҥоробут. 

Ону таhынан, дьоҥкуо 
матырыйаалынан оҥоhуллубут 
уу иhиттэрин, бэл диэтэр, 

туттар малы-салы эмиэ, 
өрөмүөннүүбүт. Уопсайынан, 
дьоҥкуо олус имигэс 
матырыйаал. Онон туох да 
хааччаҕа суох ханнык баҕарар 
сакааска ылсыахпытын сөп.

Мас үлэтэ 
– 2012 с. үлэм хайысхатын 

кэҥэтээри Горнай улууhун 
Маҕарас бөhүөлэгин 
урбаанньыта Альберт 
Даниловтыын кыттыhан 
маhы бэлэмниир, атыылыыр 
биисинэскэ киирбиппит.

Ол сыл саас Горнай улууhун 
ойуурун хаhаайыстыбатыттан 
ойуур билиэтэ ыламмыт, 
дэлээнэ тыырдаран, ыраах 
баҕайы учаастакка мас кэрдэ 
тахсыбыппыт. Харчыбыт 
кэмчитэ бэрт этэ, онон 
тиэхиньикэбит барыта эргэ-
урба. Пилорама, икки таhаҕас 
тиэйэр массыына уонна икки 
тыраахтар. 

Мас үлэтэ манан аҕай дьыала 
буолбатах. Үлэтин да, үп-харчы 
да өттүнэн. Аны дьыл кэмиттэн 
олус тутулуктаах. Саас хаар 
ууллуор эрэ диэри үлэлиигин. 
Бу кылгас кэм устатыгар тыаттан 
мас охторо охсон, пилорамаҕа 
эрбэтэн, куоракка киллэрэн 
атыылыаххын наада. Оччоҕо эрэ 
үлэhиттэргэр хамнас төлүүгүн, 
ороскуоккун сабаҕын.   

Ыарахаттар
– Ойуур билиэтин ылыы 

уонна дэлээнэни быстарыы 
мачайа элбэх. Ити чааhыгар 
мин бэйэм түспа көрүүлээхпин. 

Бастатан туран, ойуур 
үлэhиттэрэ олус эргэрбит, 

Сойуус саҕанааҕы каартанан 
туhаналлар, дэлээнэни онон 
көрөн быhаллар. Онтуларын 
дааннайа үксүгэр дьиҥнээх 
балаhыанньаны кытта сөп 
түбэспэт. “Баччата – тиит, баччата 
– бэс, баччата – дьыалабыай, 
баччата – оттук мас” диэн 
ааҕан биэрбиттэрэ, ойуурга 
тиийбитиҥ, букатын атын 
хартыына буолар. Ол курдук, 
ойууруҥ былыр үйэҕэ умайан 
хаалбыт буолуон сөп, кимнээх 
эрэ уоран маскын кэрдэн 
барбыт буолаллар. Онон “ойуур 
хаhаайыстыбалара эргэрбит 
каарталарга тирэҕирбэккэ, 
саҥа дааннайдары хомуйан 
туhаналлара эбитэ буоллар” 
диэн баҕалаахпын.   

Иккиhинэн, киин улуустарга 
навигация саҕаланыар диэри 
тутуу маhыгар дэписсиит 
үөскүүр. Дьокуускай 100 % кэлии 
маhынан олорор диэтэхпинэ, 
бука, сыыспатым буолуо. 
Оттон, дьиҥинэн, киин улуустар 
ойуурдарыттан кыра кээмэйдээх 
хаптаhын, буруус курдук пило-
матырыйааллары тааҕы-таах 
бэлэмниэххэ уонна онон 
нэhилиэнньэни хааччыйыахха 
сөп. Онуоха өрөспүүбүлүкэ 
салалтатын өттүттэн маhынан 
дьарыктанар урбаанньыттарга 
туох эмэ чэпчэтии, көмө 
көрүллэрэ буоллар... Сылын 
аайы мөлүйүөнүнэн гектар 
тыаны туhата суох уматан 
күдэҥҥэ көтүппэккэ, харыстыах 

баара. Өскөтүн мас урбаанын 
сайдыытын көҕүлүүллэрэ 
буоллар, тыа сиригэр үлэ 
миэстэтэ да, дьон-сэргэ тутуу 
маhыгар наадыйыыта да 
быhаарыллыан сөп этэ. 

Бэйэ оҥоруу 
дробилка

– Мас үлэтэ олус элбэх тобоҕу 
таhаарар. Үгүс дэлээнэҕэ, 
пилорамаҕа харбыыл, мас төбөтө 
уонна төрдө курдук тобох-ибэх 
бөҕө ордон сытар буолар. Биhиги 
ону мэлийэн, илдьиритэн туhаҕа 
таhаарар туhугар дробилка 
толкуйдаатыбыт. Онтубут 
көмөтүнэн тутууга туттуллар 
көөбүл (опилка) оҥоробут. 
Онтуҥ эргиччи барыстаах. 
Дэлээнэбит, пилорамабыт сирэ-
уота ырааhырарын таhынан, 
эбии дохуот киирэр.

Дробилканы “Ново-Пила” 
пилорама дьардьаматыгар 

тирэҕирэн оҥордубут. 500 
мм эргимтэлээх турбаҕа 
хардарыта тиистэри 
сыбааркалаатыбыт. Онтубут 
Бөлөрүүс тыраахтар 
кэнники эргитэригэр 
(привод) холбонор. 

Мүнүүтэҕэ 1000 эргийиини 
оҥорор. Үчүгэй хаачыстыбалаах 

көөбүлү оҥорорго ол сөрү сөп. 
Маннык дробилка көмөтүнэн 1 
чааска 4-5 куб көөбүлү холкутук 
оҥороҕун. Хайдах баҕарар мас 
тобоҕун ылан симэн иhэҕин... 
Күрдьэҕинэн тута баhан ылан 
туора быраҕан иhэҕин... Бу 
курдук судургу оҥоhугу дьон 
бэйэтэ да оҥостуон сөп.

***
Үлэлээх, дьарыктаах 

киhи хаhан да өлөн-охтон 
биэрбэт. Онон эдэр эрчимнээх 
урбаанньыкка бу курдук 
өссө күүскэ үлэлээн-хамсаан, 
ылсыбыт дьыалата барыта 
ситиhиилээх буола турарыгар 
баҕарабыт.

Илья ОКОНЕШНИКОВ.

P.S. Сэҥээрбит дьон 
эрэдээксийэҕэ эрийэн билсиҥ.


